
1 
 

               
 
                                                            
 
 

HOTUBA YA MTENDAJI MKUU WA CHAMA CHA WAAJIRI TANZANIA 
(ATE), BI. SUZANNE NDOMBA- DORAN- MAADHIMISHO YA SIKU YA 

USALAMA NA AFYA DUNIANI APRILI 28,2026 MKOANI NJOMBE. 
 

1. Mh. Deus Sangu, Waziri wa Nchi Ofisi ya Waziri Mkuu-Kazi, Na Mahusiano, 
2. Mhe. Antony Mtaka, Mkuu wa Mkoa wa Njombe, 
3. Bi. Mary Maganga-Katibu Mkuu -OWM- KAM,pamoja na NKM, 
4. Mhe. Dkt Yose Mlyambina, Jaji wa Mahakama Kuu Divisheni ya Kazi 
5. Mhe. Hawa Chakoma Mchafu, Mwenyekiti wa Kamati ya Kudumu ya Bunge 

ya Ustawi na Maendeleo ya Jamii, na Waheshimiwa wabunge wajumbe wa 
kamati hiyo mliopo, 

6. Caroline Khamati Mugala- Mkurugenzi wa ILO- TZ, Ke,Ug,Rwanda na 
Burundi,  

7. Nd. Tumaini Nyamhokhia- rais wa TUCTA na KM TUCTA, 
8. Bi. Khadija Mwenda- Mtendaji Mkuu-OSHA, Bi. Suzan mkangwa- KK, 
9. Ndugu Viongozi, Waaajiri, na Wafanyakazi kutoka Sekta binafsi na Umma 

mliopo,  
10. Waandishi wa Habari, Mabibi na Mabwana, Wageni Waalikwa, 

 
Habari za asubuhi,  
Awali ya yote, napenda kumshukuru Mwenyezi Mungu kwa kutuwezesha sote kujumuika 
hapa asubuhi ya leo Mkoani Njombe kuadhimisha Siku ya Usalama na Afya Mahali pa Kazi. 
Siku hii ni ukumbusho muhimu kwamba mafanikio ya uchumi hayawezi kupimwa kwa tija 
pekee, bali pia kwa usalama, afya na utu wa wafanyakazi wetu. Kauli hii inaendana na kauli 
mbiu ya maadhimisho ya mwaka huu isemayo, “Mazingira bora ya kazi kisaikolojia ni njia bora 
ya kuimarisha ustawi wa wafanyakazi na kujenga taasisi imara.” Aidha, Sheria ya Usalama na Afya 
Mahali pa Kazi inaweka bayana wajibu wa kuhakikisha maeneo ya kazi yanakuwa salama 
kimwili na kisaikolojia, jukumu linalowahusisha kwa pamoja waajiri, wafanyakazi na Serikali. 
  
Usalama na Afya Kazini si gharama, bali ni uwekezaji wa moja kwa moja katika  kuleta 
ufanisi, tija, uendelevu wa biashara na ustawi wa Taifa. Kwa mujibu wa Taarifa ya Shirika la 
Kazi Duniani (ILO) ya mwaka 2026, hatari za kisaikolojia kazini kama msongo wa mawazo 
kazini husababisha upotevu wa takribani asilimia 1.37 ya Pato la Taifa (GDP) duniani kila 

mwaka. Hii ni hasara kubwa inayoweza kuzuilika pale waajiri wanapowekeza katika Usalama 
na Afya Kazini. 
 
Mhe. Waziri, ndugu washiriki,  
Mazingira ya kazi yanayobadilika kwa kasi kutokana na maendeleo ya teknolojia 
yameambatana na kuongezeka kwa changamoto za msongo wa mawazo, sonona na 
wasiwasi kazini, hali inayochangiwa pia na mabadiliko ya mwenendo wa maisha kwa ujumla. 
ATE tumeendelea kuhamasisha kuwa usalama wa kisaikolojia ni sehemu muhimu ya 
Usalama na Afya Kazini. Msongo wa mawazo, uchovu wa kupindukia na hofu kazini ni 
hatari zinazoweza kuzuilika endapo kazi zitapangwa kwa ufanisi na majukumu kubainishwa 
wazi bila kuathiri utendaji na tija kazini. 
 
Wito wetu kwa Waajiri, 

• Kuzingatia na kutekeleza Sheria ya Usalama na Afya Kazini kwa kuweka mifumo 
madhubuti ya OSH inayolinda usalama wa kimwili na kisaikolojia, kama sehemu ya 
usimamizi wa biashara. 

• Kujenga utamaduni wa “Kinga Kwanza” kwa kujumuisha hatari za kisaikolojia (mf. 
msongo wa mawazo na uchovu wa kupindukia) katika tathmini za hatari na upangaji 
wa kazi. 

• Kuwashirikisha wafanyakazi kikamilifu kupitia kamati za OSH na majadiliano ya wazi 
ili kuboresha tija, uaminifu na uendelevu wa biashara. 

Wito wetu kwa Wafanyakazi;  
• Kuzingatia taratibu na maelekezo ya usalama kazini na kutumia ipasavyo vifaa kinga 

vinavyotolewa. 
• Kutoa taarifa za hatari, karibu-ajali na mienendo isiyo salama kwa wakati, ili kuzuia 

madhara kabla hayajatokea. 
• Kushirikiana na waajiri katika kulinda usalama wao binafsi na wa wenzao, 

wakitambua kuwa OSH ni haki na wajibu wao. 

Wito wetu kwa Serikali; 
• Kuimarisha uratibu kati ya OSHA na mamlaka nyingine ili kuongeza ufanisi na 

kupunguza mwingiliano wa majukumu. 
• Kuweka mifumo ya utekelezaji iliyo rafiki kwa biashara bila kushusha viwango vya 

usalama na afya kazini. 
• Kuwekeza katika elimu, uhamasishaji na uimarishaji wa uwezo, hususan kwa biashara 

ndogo na za kati, kwa kushirikiana na waajiri na wafanyakazi. 

Kwa kuhitimisha, Usalama na Afya Kazini si jukumu la mtu mmoja. 
Kwa namna ya pekee, napenda kutoa pongezi na shukrani za dhati kwa waajiri wote 
waliowezesha na kushiriki kikamilifu katika maonesho ya Usalama na Afya Kazini. 
Ushiriki wenu unaonesha kwa vitendo dhamira ya kuwekeza kwenye teknolojia, bunifu 
na mbinu bora za kulinda usalama, afya na ustawi wa wafanyakazi. Maonesho haya ni 
ushahidi kuwa waajiri ni sehemu ya suluhisho, na ni washirika muhimu wa Serikali katika 
kujenga maeneo ya kazi salama na yenye tija. 

 
Kwa kusimamia kikamilifu Usalama na Afya Mahali pa Kazi, tunalinda: Maisha ya 
wafanyakazi, Uendelevu wa biashara, na mustakabali wa uchumi wa Taifa letu. 
 
ATE tutaendelea kushirikiana na wadau wa UTATU kuhakikisha kuwa maeneo ya kazi  ni 
salama kwa manufaa ya Waajiri na wafanyakzi.  
Nawatakia maadhimisho mema ya Siku ya Usalama na Afya Kazini. 
Ahsanteni sana. 
 
 
 
 
 

 


